
   Çуралнă килĕм умĕнче

Тăратăп шухăша путса,

Куççуль капланчĕ куçсенче —

Мĕнле-ши пурăнас чăтса?

Чун ыратни иртет вăрах,

Шăпам, тархасшăн ан пăрах...



Юратнă кил — манми сăпка,

Атте-анне çеç çук çумра.

Çук, вĕсем мар, халь çил лăпкать

Мана шуралнă пуçăмран.

Кĕтсе илме кил-çурт умне

Тек тухас çук тăван анне.



Халь кам мана çак пурнăçра

Атте пекех ăнланĕ-ши?

Халь кам мана çак пурнăçра

Анне пекех хĕрхенĕ-ши?

Çулсем иртеççĕ, пурпĕрех,

Вĕсен ăшши ман чĕререх...

  